
ҚЫЗЫЛОРДА ОБЛЫСЫНА ТАРАЙТЫН ГАЗЕТ

ТҰРАН– 
ҚАЗАЛЫ

МЕМЛЕКЕТТІК ҚЫЗМЕТШІЛЕР МЕН ПОЛИЦИЯ 
ҚЫЗМЕТКЕРЛЕРІ ҚҰРМЕТКЕ БӨЛЕНДІ

Қазалыда 23 маусым - 
Мемлекеттік қызметшілер 
және Қазақстан полиция-
сы күні кәсіби мерекелеріне 
орай салтанатты шара өтіп, 
қос саланың қызметкерлері 
құрметке  бөленді.

Әйтеке би кентіндегі 
Роза Бағланова атындағы 
аудандық мәдениет 
үйінде өткен шараға ау-
дан әкімі Мейрамбек 
Шермағанбет қатысып,      
сала қызметкерлері мен 
ардагерлерін мерекемен 
құттықтады.

- Б а р ш а ң ы з д ы 
Мемлекеттік қызметшілер 
және Қазақстан по-
лициясы күні кәсіби   
мерекелеріңізбен шын 
жүректен     құттықтаймын! 
Жауапты міндет жүктелген 
мамандықты меңгеріп, 
қазыналы Қазалы 
жерінің көркеюі, аудан 
экономикасының дамуы, 
қоғамның қауіпсіздігі мен 
елдің тыныштығын сақтау 
жолында талмай еңбек 
етіп жатқан Сіздерге шы-
найы ризашылығымды      
білдіремін. «Басты міндет 
– елге қызмет!» деген 
мазмұны терең, жауап-
ты сөзді еске сала отырып, 
мемлекеттік қызметші, по-
лиция қызметкері деген 
абыройлы атақтарға үнемі 
лайықты болуларыңызға 
тілектеспін. Халықтың әл-
ауқатын жақсарту,    елдің 

тыныштығын сақтау жо-
лында жасап жатқан игілікті 
істеріңізбен көпшіліктің   
алғысына     бөлене 
беріңіздер, - деді аудан бас-
шысы. 

Мерекелік шарада туған 
жердің дамуы      мен қоғамның 
тыныштығы    жолында аян-
бай қызмет етіп жүрген           
бірқатар азаматтарға облыс 
және      аудан әкімінің, ҚР 
Мемлекеттік қызмет істері 
агенттігінің Қызылорда 
облысы       бойынша 
департаменті басшысының 
«Алғыс хаты» мен «Қызмет» 
салалық кәсіподағының 
«Мемлекеттік     қызметтің 
дамуына қосқан үлесі үшін» 
төсбелгілері   табысталды.

Салтанатты шара 
мұнан соң концерттік       
бағдарламаға ұласып, ау-
дан өнерпаздары мереке 
иелеріне ерекше мерекелік 
көңіл-күй  сыйлады.

Айта кетейік, бүгінгі 
таңда Қазалы ауда-
ны бойынша мемлекеттік      
қызметкелердің нақты  
саны – 163, оның ішінде 
ер   қызметкерлер саны 
128, әйел азаматтар саны 
35 бірлікті құрайды. Аудан-
да 51 мемлекеттік қызметші 
29 жасқа дейінгі     жастар. 
Ал, ауданымызда  100-ден 
астам полиция қызметкері 
қоғам тыныштығын сақтау 
жолында абыройлы қызмет 
етіп келеді.

ҚАЗАЛЫ АУДАНЫНДА ӘЛЕУМЕТТІК ҚОЛДАУ ЖҮЙЕСІН ЦИФРЛЫҚ ФОРМАТҚА
 КӨШІРУ ЖОБАСЫ АЯСЫНДА СЕМИНАР ӨТТІ

Қазалы      ауданын-
да әлеуметтік қолдау 
жүйесін цифрландыруға 
арналған оқыту семи-
нары өтті. Семинар 
жұмысына Қазақстан 
Р е с п у б л и к а с ы н ы ң 
Мәдениет және ақпарат 
министрлігі жанынан 
құрылған «Отбасын 
қолдау орталықтарының 
қызметін жетілдіру 
жөніндегі жобалық 
кеңсенің» басшы-
сы Сағындық Фарида, 
сондай-ақ әлеуметтік 
қолдау шараларын 

цифрлық форматқа 
көшіру бағытындағы 
пилоттық жобаны іске 
асырып жатқан жобалық 
топ мүшелері қатысты.

Семинарға арнайы топ 
құрамында жұмыс сапа-
рымен келген Қызылорда 
облысының жұмыспен 
қамтуды үйлестіру 
және әлеуметтік      
б а ғ д а р л а м а л а р 
б а с қ а р м а с ы 
басшысының орынба-
сары Мыңбаев  Азамат   
қатысты.

Семинарды Қазалы 

ауданы  әкімінің орын-
басары Алиев Жәнібек 
Алмасұлы ашып, 
жүргізіп отырды. 
Оқыту жұмыстарына   
Қазалы аудандық по-
лиция бөлімі, аудандық 
орталық аурухана мен 
емхана қызметкерлері, 
мектеп директорлары       
мен тәрбие ісі жөніндегі 
о р ы н б а с а р л а р ы , 
әлеуметтік педагогтар, 
кент, қала және ауылдық 
округі әкімдері, мәдениет 
және спорт         бөлімдері 
мен аудандық «Отбасын  

қолдау орталығының"  
мамандары    қатысты.

С е м и н а р д а 
Қазақстан Республика-
сы Еңбек және халықты 
әлеуметтік қорғау 
министрлігінің бастама-
сымен енгізіліп жатқан 
FSM Social ақпараттық 
жүйесі және Socium 
а в т о м а т т а н д ы р ы л ғ а н 
ақпараттық жүйесі (ААЖ) 
туралы кең көлемді 
түсіндірме жұмыстары  
жүргізілді.

Бұл  цифрлық плат-
формалар мемлекеттік 

қолдау шараларын 
көрсетудегі процестерді 
а в т о м а т т а н д ы р у ғ а , 
мемлекеттік орган-
дар мен ұйымдардың 
өзара іс-қимылын 
тиімді етуге мүмкіндік 
береді. Сонымен қатар, 
мобильді қосымшалар 
адами факторды азай-
тып, шешімдердің 
дұрыстығын арттырып, 
мамандардың жұмысын 
жеңілдетуге бағытталған.

Қазалы ауданы 
әкімдігінің

 баспасөз қызметі

ҚОҒАМ ҚАЙРАТКЕРІ ӘЛМӘМБЕТ ӘЛІШЕВТІ ЕСКЕ АЛУҒА АРНАЛҒАН 
ФУТБОЛДАН ОБЛЫСТЫҚ ТУРНИР ӨТТІ

Қазалы ауданында  Қоғам 
қайраткері, КСРО және 
Қазақстан Жазушылар 
Одағының мүшесі, Журнали-
стер Одағы  сыйлығының лауре-
аты, ҚР Мәдениет  қайраткері, 
Қазақстанның Құрметті 
журналисі, Қазалы ауданының 
құрметті азаматы Әлмәмбет 
Әлішевті еске алуға арналған 
2012-2013 жылдары туылған 
жасөспірімдер арасында фут-
болдан          облыстық  турнир 
өтті. 

Облыстық турнирге 

қазалылық аяқдопшылармен 
бірге Қармақшы, Сырдария, 
Арал, Жалағаш аудандарынан 
келген  жас спортшылар бақ сы-
нады.

Турнирдің ашылу салтана-
тында аудан әкімі Мейрам-
бек Шермағанбет құттықтау 
сөз сөйлеп, жарысқа 
қатысушыларға сәттілік тіледі. 
Сондай-ақ,  туған жердің өсіп 
өркендеуіне зор үлес қосқан      
ардақты азаматтың  елге сіңірген         
еңбегі мен есімі  бүгінгі ұрпаққа 
үлгі екенін жеткізді.

Тартысқа толы турнирдің 
қортындысы   бойынша, 
Әйтеке би кентіндегі   №17   
олимпиадалық резервтің 
мамандандырылған балалар-
жасөспірімдер мектебінің ко-
мандасы   жоғары   деңгейде   
ойын көрсетіп, турнир 
жеңімпазы         атанды. Ал, 
жүлделі екінші, үшінші     орын-
дарды №18 Қазалы қаласының 
балалар-жасөспірімдер спорт 
мектебі мен  Ақтан батыр 
аулының командасы өзара 
бөлісті.

Еске алу турнирінде үздік 
ойын көрсеткен ойыншылар 
ұйымдастырушылар тарапы-
нан ескерусіз қалмады. Осы-
лайша «Үздік ойыншы», «Үздік 
қақпашы»,  «Үздік қорғаушы» 
номинациялары  берілді. 

Қаламгердің ұрпақтары 
мен қадірлі қонақтар жарысты 
қортындылап, жеңімпаздарға 
марапаттарын табыстап, 
олардың жарқын болашағына 
ақжол тіледі.

Қазалы ауданы әкімдігінің 
баспасөз қызметі

Қазақстан Республикасының
 Конституциясына – 30 жыл

2025 жылы Қазақстан 
Республикасының Конституция-
сы қабылданғанына   30    жыл то-
лып отыр. Бұл – еліміздің құқықтық,  
демократиялық мемлекет ретінде     
қалыптасуындағы аса маңызды     та-
рихи белес. Конституция – Қазақстан 
Республикасының негізгі заңы ретінде 
мемлекетіміздің саяси, экономикалық, 
әлеуметтік дамуының құқықтық  негізін  
қалаған басты құжат.

1995 жылғы 30           тамыз-
да бүкілхалықтық референдум 
арқылы қабылданған Конституция 
мемлекетіміздің тәуелсіздігін нығайтты, 
ұлттық бірлікті сақтап, азаматтардың 
құқықтары мен бостандықтарының 
кепіліне айналды. Конституцияның 
бірінші бабында Қазақстан өзін 
демократиялық, зайырлы, құқықтық 
және әлеуметтік мемлекет деп жария-
лап, адам мен адамның өмірі, құқықтары 
мен бостандықтарын – ең жоғары 
құндылық ретінде  айқындады.

30 жыл ішінде     Қазақстан Кон-
ституциясы елдегі саяси   жүйенің, 
мемлекеттік басқару институттарының, 
азаматтық қоғамның және құқықтық 
жүйенің қалыптасуына  зор үлес қосты. 

Сонымен қатар, мем-
лекет дамуының     әр 
кезеңінде Конституцияға 
өзгерістер мен 
толықтырулар енгізіліп, 
заман талабына сай 
бейімделді. 2022 
жылы өткен рефе-
рендум нәтижесінде 
Конституцияға енгізілген 
түзетулер еліміздің са-
яси жаңғыруына және 
«Күшті Президент – 
ықпалды Парламент 
– есеп беретін Үкімет» 
қағидатына негізделген 
жаңа мемлекеттік модель-

ге жол ашты.
Конституция күні – әрбір        қазақстандық 

үшін ел тәуелсіздігі мен бірлігінің, 
қоғамдық келісім мен тұрақтылықтың 
нышаны. Бұл – мемлекет пен қоғам 
өміріндегі маңызды мереке ғана емес, 
сондай-ақ әрбір азаматтың құқықтары 
мен бостандықтарын қорғайтын негізгі 
заңға деген құрметтің  көрінісі.

Қазақстан Республикасының 
Конституциясы – еліміздің ба-
сты        құндылықтарын айқындайтын, 
мемлекеттілігіміздің берік негізі. 
Конституцияның 30 жылдығы – бұл 
заң үстемдігіне, азаматтық теңдікке, 
әділеттілік пен қоғамдық келісімге 
негізделген мемлекет құру жолындағы 
маңызды белес.

Осы мерейтой аясында мемлекеттік 
органдарда, білім беру және құқық 
қорғау мекемелерінде түрлі іс-шаралар, 
конференциялар, құқықтық ағарту 
жұмыстары ұйымдастырылып, Негізгі 
заңның маңызын арттыруға бағытталған 
жұмыстар жүргізілуде.

Асхат Мусаев, 
Қазалы аудандық соты әкімшісінің 

аға сот приставы 

Судьялар және сот қызметкерлері 
күні: Әділеттің айқын бейнесі

Қазақстанда жыл сайын 24 маусым күні Судья-
лар және сот қызметкерлері күні аталып өтеді. 
Бұл күн – қоғамдағы заң үстемдігін қамтамасыз 
етіп жүрген әділқазылар мен сот жүйесінің барлық 
қызметкерлеріне көрсетілетін құрмет пен алғыс 
белгісі.

Тәуелсіз Қазақстанның құқықтық мемлекет 
ретінде дамуы сот жүйесінің тиімділігіне тікелей 
байланысты. Судьялар – заң мен ар-ождан та-
разысын тең ұстай отырып, әрбір іске әділ 
шешім шығаратын тұлғалар. Олардың қызметі – 
азаматтардың құқықтары мен бостандықтарын 
қорғау, әділеттілік орнату, қоғамдағы тұрақтылықты 
сақтау сияқты аса маңызды міндеттермен тікелей 
байланысты.

Сот қызметкерлері – сот процесінің ашық 
әрі тиімді өтуіне, құжат айналымының дұрыс 
ұйымдастырылуына, азаматтардың сұранысына 
жедел жауап беруге жауапты мамандар. Олар – 
әділ сот төрелігін жүзеге асырудағы судьялардың 
сенімді көмекшілері.

Судьялар мен сот қызметкерлері – өз ісіне 
адал, заң алдында әділ болуға ант берген жан-
дар. Олардың қызметі тек кәсіби ғана емес, соны-
мен қатар үлкен адамгершілік пен жауапкершілікті 
талап етеді. Осы себепті бұл мереке – олардың 
күнделікті еңбегіне қоғам тарапынан берілетін 
жоғары бағаның көрінісі.

Жыл сайын бұл күні салтанатты шаралар 
өткізіліп, үздік судьялар мен сот қызметкерлері 
марапатталады, құқық қорғау жүйесінің дамуына 
үлес қосқан азаматтар ерекше аталып өтеді.

Судьялар және сот қызметкерлері күні – бұл тек 
кәсіби мейрам емес, сонымен қатар заң үстемдігін 
нығайту жолында қызмет етіп жүрген азаматтарға 
алғыс айту күні. Әділ сот жүйесі – қоғамдағы сенім 
мен тұрақтылықтың негізі. Осы жауапты салада 
еңбек етіп жүрген барша жандарға зор денсаулық, 
табысты еңбек және толағай жетістіктер тілейміз!

Еркебұлан Амангелді,
Қазалы аудандық соты әкімшісінің 

бас маман-сот отырысының хатшысы 

«ЗАҢ ЖӘНЕ ТӘРТІП АПТАЛЫҒЫ» акциясы 
аясында «Қаржы қауіпсіздік күні»
Қазіргі таңда әлемдік  цифрлық технологиялардың 

қарқынды дамуына байланысты қаржылық 
алаяқтықтың жаңа түрлері пайда болуда. Алаяқтар 
интернет, мобильді қосымшалар және әлеуметтік 
желілер арқылы халықты  алдап, заңсыз табыс табуға 
тырысуда. Бұл  жағдай   азаматтардың   құқықтық және    
қаржылық  қауіпсіздігіне елеулі    қауіп төндіруде. 
Осыған орай, мемлекет пен уәкілетті органдар та-
рапынан халықтың қаржылық сауаттылығын арттыру 
және алаяқтық әрекеттердің алдын алу бағытында 
кешенді  іс-шаралар  жүзеге  асырылуда.

Қаржылық    сауаттылық – бұл   жеке  адамның 
қаржыны басқару,    кірісті    тиімді пайдала-
ну, инвестициялау, қарыздану    және алаяқтық 
әрекеттерден қорғану   дағдылары.    Халықтың   
қаржылық сауаттылығы артқан сайын, олар     
жалған  хабарламаларға, алаяқтық қоңырауларға,   
фишингтік   сайттарға  және өзге де заманауи  
алаяқтық әрекеттерге қарсы тұра алады. 

Қаржылық қауіпсіздік – әрбір азаматтың 
жауапкершілігі. Мемлекет тарапынан қабылданып 
жатқан шаралар халықтың қаржылық сауаттылығын 
арттырып қана қоймай, алаяқтардың арбауына 
түспеуге де септігін тигізеді. Сондықтан азамат-
тардан сақтық шараларын ұстанып, ақпараттық 
сергектік таныту талап етіледі.

Уәкілетті органдар азаматтарды белгісіз 
сілтемелерге өтпеуге, бейтаныс адамдарға дер-
бес ақпаратты бермеуге және тек ресми қаржылық 
ұйымдарға  сенуге  шақырады.

Қаржылық алаяқтықтың   алдын    алу үшін 
ұсынылатын  негізгі  қауіпсіздік  шаралары:

1.Жеке мәліметтерді құпия сақтау.
Жеке куәлік нөмірі, банк картасының деректері, 

SMS арқылы келетін кодтар мен парольдерді ешкімге 
беруге болмайды – тіпті өздерін банк қызметкері, 
полиция не басқа мемлекеттік орган өкілі ретінде 
таныстырса да.

2.Күдікті сілтемелерге өтпеу.
Бейтаныс нөмірлерден келген хабарламалардағы 

немесе әлеуметтік желідегі күмәнді сілтемелерді 
ашпаңыз. Бұл фишингтік сайттарға апарып, 
деректеріңізді ұрлауы мүмкін.

3.Ақпараттарды тексеру.
Қаржы ұйымдарына қатысты ақпаратты тек рес-

ми сайттар мен қосымшалар арқылы тексеріңіз. 
Әлеуметтік желідегі жарнамалар мен “оңай табыс” 
ұсынатын платформалардан сақ болыңыз.

4.Алаяқтық белгілерін білу.
Аса тиімді инвестиция, жылдам несие, күтпеген 

ұтыстар мен “тек бүгін ғана” деген шұғыл ұсыныстар 
– қаржылық  алаяқтықтың  жиі  қолданылатын  
әдістері.

5.Қосымша қорғау шараларын қолдану.
Банк қосымшаларында екі факторлы аутентифи-

кацияны қосыңыз, құрылғыларыңызға антивирустық 
бағдарламалар орнатыңыз.

6.Қаржылық сауаттылықты арттыру.
Арнайы курстар мен тренингтерге қатысу арқылы 

өзіңізді және отбасыңызды қаржылық қауіптерден 
қорғай аласыз.

7.Күмән туындаған жағдайда банкке немесе 
полицияға жүгіну.

Егер қандай да бір күмәнді әрекетке тап болсаңыз, 
дереу банкке немесе құқық қорғау органдарына 
хабарласыңыз.

8.Бөтен адамдарға сенбеу.
Әлеуметтік желіде немесе телефон арқылы бейта-

ныс  адамдармен  қаржылық  операция  жасамаңыз.
Сонымен қатар, әрбір азамат күмәнді қаржылық 

ұсыныстарға абай болып, ресми көздерден 
тексерілген ақпарат алуға тырысуы қажет. Кез кел-
ген күдікті жағдайда құқық қорғау органдарына не-
месе банкке  дереу  хабарласу  ұсынылады.

Мемлекеттік органдар тарапынан да алаяқтықтың 
алдын алу, қылмыскерлерді анықтау және 
жауапкершілікке тарту бағытындағы шаралар 
күшейтілуде. Алайда халықтың жеке белсенділігі 
мен сақтығы – осы күрестегі басты құралы болып 
қала береді.

Қазалы аудандық 
прокуратурасы

Жүректе қалған жарық бейне

(Бүгінгі күн- мен үшін әрі ауыр, 
әрі қымбат. Ардақты әжем, Нағима 
Омарқызының өмірден өткеніне 
тура бес жыл. Осы естелік жаз-
бамды әжеме арнағым келеді.)
Балалықтың өзіне тән  иісі бар. Оны 
ешбір әтірмен алмастыра алмайсың, 
ешбір бояумен қайта сала алмайсың.  
Менің балалық шағымның ең жарық, ең 
жылы беттерін атам мен әжеме байла-
ныстырамын. Ол кісілер қазақы дәстүр 
мен адамдық асыл қасиетті бойына 
сіңірген жандар еді... 

Жаз келген сайын мен үшін ерек-
ше қуаныш басталатын. Оқу жылы 
аяқтала сала әжем мен атамның үйіне 
қарай жол тартатынмын. Ол үйге барар 
жолдың әр шақырымы жүрегімді елең 
еткізетін. Әжем мені үнемі есік алды-
нан күтіп алатын. Құшағына алғандағы 
иісі, қолының жылуы, бір кесе шәймен 
бөліскен әңгімесі бүгінгі күнге дейін 
жадымда.  Ал атам...  Атам ерек-
ше   жан еді.  Мінезі тік, ойға бай, ол 
кісінің қас-қабағынан-ақ ненің дұрыс, 
ненің бұрыс екенін түсінетінбіз. Шын-
шыл, жалғандық пен жасандылықты 
жанымен қабылдамайтын менің атам 
әділдік пен адалдықты ту еткен еді. 
Қаталдығының  арғы жағында үлкен 
жүрек,терең мейірім жататын. Оны 
байқау үшін атамның әлеміне ену ке-
рек болатын. Атамның үнсіз отырған 
сәтінің  өзі-маған  айтылған   жүз 
сөзден артық сабақ болатын.  Атамның 
сол мінезі мені де тік болуға, бас имей, 
бірақ ізетпен сөйлеуге үйретті. Менің 
ішкі өзегімнің мықты болуына атамның 
шынайы тәрбиесі себеп болды десем 
артық емес.   Әжемнің үйінде өткен 
күндер мен үшін тек демалыс емес, 
өмірлік сабақтармен өрілген күндер 
болды. Әжем ұзақ жылдар бойы мек-
теп қабырғасында ұстаздық қызмет 
атқарды. Үйде де, мектепте де өзгеше 
ұқыптылықпен, дәлдікпен өмір сүретін. 
Әжемнен-шыдамдылық пен тәртіпті, 
қарапайымдылықты, адамдықты, 
төзімділікті үйрендім. Менің өмірімдегі 
ең үлкен ұстаз ретінде менің әжем есте 
қалды. Сабағын беріп қана қоймай,әр 
оқушының жүрегіне жол таба білетін. 
Ол кісінің киім киісі де, жүріс тұрысы 
да бір тәртіпке бағынғандай байсал-
ды, ұстамды, парасатты болатын. 
Шаршаған сәттерінде де, көңілі алаң 
болған күндерде адамға деген жылы 

жүзі еш өзгермейтін. 
Мен сонда ұққаным: 
нағыз ұстаз- тек 
білім беретін адам 
емес, сабырдың, 
ұ с т а м н ы ң , 
шыдамның тірі үлгісі 
екен.  Әжем ешқашан 
маған ақыл айту 
арқылы тәрбие бер-
ген жоқ. Ол жай ғана 
өмір сүріп, өзінің 
болмысымен бізге 
үлгі болды. Қазіргі 
сәтте мен де мек-
теп қабырғасында 
мұғаліммін. Әр 
сабаққа кірген сай-
ын, оқушылармен 
сөйлескен сәтте 
әжемнің айтқан 
өсиеттерін еске 
түсіріп, бар 
ы қ ы л а с ы м м е н 
оқушының бой-
ына білім нәрін 

сусындатқым келеді. Ұстаз болу жыл-
дармен келетін тәжірибе. Ұстаз деген 
атқа лайық адам қазіргі таңда сирек. 
Жай ғана мұғалім емес, ұстаздардың 
ұстазы атану қазіргі таңда менің ішкі 
әлемімде көміліп жатқан ең асқақ 
армандарымның бірі. Ұстаз болу- 
тек мамандық емес,  ол-өмір сал-
ты, мінез, жүректегі жауапкершілік. 
Әжемнің өмірі соның дәлелі болды. 
Сол биіктікке мен де біртіндеп қадам 
басып келемін.  Бүгінде атам мен әжем 
өмірде жоқ. Бірақ олар менің мәңгілік 
жанымда. Жазғы күндері  ұйқыдан 
әжемнің дауысымен оянатынмын. 
Сол шақтың кереметі- әжемнің сама-
урын қайнататын сәттері еді. Әжем 
самаурынды жай отынмен емес, 
сексеуілмен қайнататын. Сексеуілмен 
қайнаған самаурынның шәйі сон-
дай тәтті болатынын айтып, дастар-
ханды әзірлеп,атамның жұмыстан 
келуін күтетінбіз. Әжем бізді үнемі 
қуантқысы келетін. Үйге барған сайын 
барлығымызға  бөлек  бөлек бүктелген 
тиын-тебен ұстататын. «Бірдеңе алып 
же» деп күліп қоятын. Әжемнің бұлай 
бізге тиын беруі үйреншікті нәрсе 
еді. Есейе келе ол сәттерді жиі еске 
аламын. Кейде бір иіс, бір дыбыс, не 
бір сөз мені қайта сол жазғы күнге, 
әжемнің үйіне жетелейді. Атамның 
дауысы, әжемнің ыстық алақаны бәрі 
бәрі жадымда.  Әне-міне дегенше... 
атамсыз өткен алты жыл, әжемсіз 
өткен бес жыл...  Уақыт өз дегенін алса 
да,жүректегі сағыныш сол қалпында. 
Атам мен әжемнің жоқтығы ерекше 
білінеді. Уақыт алға жылжығанымен, 
олардың орны ештеңемен толмайды. 
Тау алыстаған сайын биіктей түсетіндей 
атам мен әжемнің тау тұлғасы жыл 
өткен сайын биіктеп, жадымызда мәңгі 
жаңғырып тұратыны сөзсіз. Адамдар 
бұл өмірде мәңгі емес, бірақ олардың 
қалдырған ізі, жанға салған жылуы 
мәңгі. Мен үшін сол жылулықтың ең ба-
сты иелері-атам мен әжем. Олардың 
арқасында мен кім екенімді білемін 
және ең бастысы қайдан шыққанымды, 
кімдердің батасымен жүргенімді 
ешқашан ұмытпаймын. Жатқан 
жерлеріңіз жарық, топырақтарыңыз 
торқа болсын...  Сіздерге деген шексіз 
сағынышпен, немереңіз Гүлнұр.  

Әліш Гүлнұр Ғазизқызы

куәлігі берілген

Меншік иесі: «ТҰРАН-ҚАЗАЛЫ»
жауапкершілігі шектеулі серіктестігі.

ДИРЕКТОР
Нұрбол ӘЛМӘМБЕТОВ

БАС РЕДАКТОР
Раушанбек СЕЙТЕНОВ

Қазалы ауданының 
құрылыс, сәулет және қала 
құрылысы бөлімінде «Сы-
байлас жемқорлыққа қарсы 
күрес – бүгінгі күн тала-
бы» атты тақырыппен ҚР 
Қаржы министрлігі          Ішкі  
мемлекеттік аудит   комитетінің    
Қызылорда облысы бойын-
ша ішкі мемлекеттік аудит 
департаментінің бас маманы 
- мемлекеттік аудиторы Кар-
жауов Нурлыбек Кенесович              
түсіндірме  жұмыстарын 
жүргізді.

-Кез келген   өркениетті      қоғам 
үшін сыбайлас жемқорлықпен 
күрес ең өзекті сұрақ-тардың     
бірі болып табылады. Сыбай-
лас жемқорлық мемлекетті 
ішінен жоюдың бастама-
сы мен жетістіктерді  жоққа  
шығаратын, ұлттық қауіпсіздікке       
қауіп-қатер әкеле-тіндігі                    
күмәнсіз.  Сондықтан да 
Қазақстан Республикасының 
мемлекеттік саясатының негізгі 
басымдықтарының   бірі осы 
зұлымдықпен        күресу болып  
табылады.

Сыбайлас жемқорлыққа 
қарсы күрес  жүргізу дегеніміз - 
бұл мемлекетте  тұрақтылықты 
қамтамасыз етудің қажетті шар-
ты. «Кез          келген мемлекеттік 

құрылыстағы басты нәрсе - бұл 
заңдар өзге де күн тәртібінің 
жәрдемімен       істі лауазым иелері 
баю жолына түсіп кетпейтіндей    
етіп ұйымдастыру. Жалпы 
жұртқа ортақ пайда келуін 
ойластыратын мемлекеттік 
құрылыстар ғана әділ,     дұрыс 
болмақ», -  деген екен ежелгі 
бір ойшыл ғалым. Сыбай-
лас жемқорлықпен күресу 
еліміздің бүгінгі күнгі күрделі 
мәселелерінің   бірі     болып 
отыр. 

Әрбір қоғамның даму са-
тысында күнгей жағымен 
қатар көлеңкелі тұсы да 
қатар жүретіндіктен, елдің 
әлеуметтік хал-аухаты 
жақсарып, экономикалық 
жоғары даму деңгейіне жетуді, 
халқымыздың демографиялық 
өсіп-өнуін көздеген шара-
лар жасалынып жатқан кез-
де, алға басқан қадамды 
кейін тартып, дамуымызға 
тежеу болып отырған сыбай-
лас жемқорлықпен       күресті 
күшейту - әрқайсымыздың 
азаматтық борышымыз  болып  
табылады.

Қазақстан Республикасының 
«Сыбайлас  жемқорлыққа қарсы 
іс-қимыл туралы» Заңының ба-
сты мақсаты – азаматтардың 

құқықтары  мен бостандықтарын  
қорғау, сыбайлас жемқорлық   
көріністерінен туындай-
тын қауіп-қатерден ұлттық 
қауіпсіздікті         қамтамасыз 
ету, жемқорлыққа байланысты 
құқық    бұзушылықтың алдын 
алу, олардың        жолын кесу және 
ашу     болып табылады. Осы 
заңмен, мемлекеттік міндетті 
атқаратын және де оларға 
теңестірілген адамдардың 
лауазымдық өкілеттігін, 
мүмкіндіктерін пайдалана оты-
рып, пайда табу сыбайлас 
жемқорлық деп анықталған. 
Әлемнің көптеген елдері 
секілді, біздің  мемлекетіміз де 
сыбайлас   жемқорлықтың ал-
дын алып, оның            тамыры-
на балта шабуға бағытталған 
мақсатты жұмыстар жүргізіп 
келеді. 

Қазақстан - бұрынғы 
Кеңес Одағы аумағында сы-
байлас жемқорлыққа қарсы 
қолданылатын     заң қабылдап, 
осы мәселе жөніндегі 
халықаралық конвенцияларға 
қосылған алғашқы 
мемлекеттердің бірі.

Дегенмен   қарапайым 
халыққа елімізде қабылданып 
жатқан заңнамалардың 
анықтығы мен жеңіл 

түсінетінділігі қажет, азаматтық 
қоғамды қалыптастыру үшін 
жағдайлар туғызуға қажетті 
білім деңгейін, оның ішінде 
құқықтық сауаттылықты 
арттыруға жағдайлар жасалу 
керек. 

Президент Қасым-Жомарт 
Тоқаев «Жемқорлық– 
мемлекеттің дамуын тежейтін 
кесел. Бұл қоғамдағы 
өзара сенімге, жалпы          
мемлекетіміздің қауіпсіздігіне 
қатер төндіретін     құбылыс. Сы-
байлас      жемқорлыққа қарсы 
жүйелі жұмыс жүргіземіз» деп 
осы бағытқа баса мән беріп 
отыр. 

Сондықтан да Қазақстан 
Республикасының мемлекеттік 
саясатының негізгі 
басымдықтарының бірі осы 
зұлымдықпен күресу болып та-
былады.

Біздер, мемлекеттік 
қызметшілер сыбайлас 
жемқорлыққа қарсы жүйелі 
жұмыстарды жүргізуге атсалы-
суымыз қажет,-деді Нұрлыбек 
Қаржауов.

Айдан НИЯЗОВ,
Қазалы ауданының 

құрылыс, сәулет және қала 
құрылысы 

бөлімінің басшысы

СЫБАЙЛАС ЖЕМҚОРЛЫҚҚА ҚАРСЫ КҮРЕС – БҮГІНГІ КҮН ТАЛАБЫ

Абай Құнанбайұлының 180 жылдығы: 
Ұлы даланың ұлы тұлғасына тағзым

2025 жылы ұлы ойшыл, ақын, 
философ, ағартушы, қазақ 
әдебиетінің классигі Абай 
Құнанбайұлының туғанына 180 

жыл толып отыр. Бұл – ұлт руха-
нияты мен мәдениетінің алтын 
қазығына айналған тұлғаның 
мерейлі  жылы. Абайдың 
мұрасы – ғасырлар өтсе де 
өзектілігін жоғалтпайтын, 
адамзаттық құндылықтарды 
дәріптейтін  рухани қазына.

Абай Құнанбайұлы – XIX 
ғасырдағы қазақ даласынан 
шыққан ғұлама тұлға. Ол поэзия 
мен қара сөз арқылы халқына 
білім мен  ғылымды, әділдік пен 
еңбекқорлықты, адамгершілік 
пен имандылықты үлгі етті. 
Ақынның шығармашылығы 
қазақ халқының мәдени-рухани 
өрлеуіне жол ашып, ұлттық 
сананың жаңғыруына үлкен 
ықпал етті.

Абай     өлеңдерінде 
әлеуметтік әділетсіздікті, 
надандық пен жалқаулықты сы-
най отырып, елді өнер-білімге, 
еңбекке, бірлікке үндеді. Ал 
оның «Қара сөздері» – терең 
философиялық толғамдар 

жиынтығы. Бұл еңбектер – тек 
әдеби мұра ғана емес, ұлттық 
тәрбие мен адамгершілік 
мектебі.

Абай тек қазақ әдебиетімен 
шектелмей, Шығыс пен Батыс 
мәдениеттерін сабақтастырған, 
әлем ойшылдарымен үндес 
тұлға. Ол Лев Толстой, Алек-
сандр Пушкин, Иоганн Гетенің 
еңбектерін    танып-біліп, 
олардың идеяларын қазақ 
топырағына сіңірді. Соны-
мен қатар, Абай өз дәуірінде 
еуропалық гуманистік ойды 
ұлттық дүниетаныммен 
ұштастырған жаңашыл 
ағартушы болды.

Бүгінде Абай 
шығармашылығы мектеп-
тер мен жоғары оқу орында-
рында кеңінен    оқытылып,   
халықаралық деңгейде на-
сихатталуда.     2020 жылы 
Абайдың 175 жылдығы ЮНЕ-
СКО шеңберінде   атап өтіліп, 
ақынның аты әлемдік деңгейде 

кеңінен танылды.   Ал 180 
жылдық мерейтой – бұл 
жалғасты рухани жаңғырудың 
тағы бір белесі.

Абай Құнанбайұлы – қазақ 
халқының ұлы перзенті ғана 
емес, бүкіл адамзатқа ортақ 
тұлға. Оның мұрасы – ұлттық 
құндылықтар мен өркениеттік 
ойдың тоғысқан тұғыры. 
Абайдың 180 жылдығы – ұлт 
руханиятын жаңғырту, жас 
ұрпаққа өнеге боларлық рухани 
тәрбиенің негізі.

Бүгінгі күні мемлекеттік 
деңгейде Абайға арналған 
ғылыми  конференциялар, әдеби 
байқаулар, мәдени іс-шаралар 
өткізілуде. Бұл — Абайдың ама-
натына адалдықтың, рухани 
сабақтастықтың айқын белгісі.

Абайдың сөзі – мәңгі, мұрасы 
– өлшеусіз, өнегесі – ұрпаққа 
үлгі.

Сұлтан Жүніс,
Қазалы аудандық соты 

әкімшісінің жетекші маманы 


